
ABSTRAK

Penceritaan filem The Journey (2014) yang memperlihatkan konflik
dua generasi digerakkan watak-watak utamanya. Ah Bee, lakonan
Joaanne Yew dan tunangnya, Benji (Ben Pfeiffer) perlu mendapatkan
restu perkahwinan daripada bapanya, Chuan (Frankie Lee Sai
Peng). Chuan dilihat sebagai seorang yang berpegang teguh pada
adat dan kepercayaan tradisi masyarakat Cina. Konflik demi
konflik pemikiran dan gaya hidup melatari perjalanan cereka ini
apabila Chuan dan Ah Bee saling bercanggah pendapat tentang
banyak perkara. Situasi disulitkan dengan pertembungan budaya
bakal suami Ah Bee, Benji yang berasal dari England. Kajian
ini memfokuskan isi kandungan yang terdapat dalam 7he Journey
dengan memaparkan aspek “konflik” antara dua generasi yang
berbeza latar belakang. Melalui pendekatan analisis tematik, dapatan
kajian ini memaparkan dikotomi dua generasi yang mewujudkan
konflik demi konflik dalam penceritaan The Journey. Konflik-
konflik ini diterangkan menerusi pendekatan konsep konflik dengan
mengambil kira latar kepercayaan Masyarakat Cina Malaysia.

Kata kunci: 7he fourney, Konflik, Dua Generasi, Masyarakat Cina
Malaysia

ABSTRACT

The narration of the film The Journey (2014) portrays a conflict between two
generations driven by its main characters. Ah Bee, played by Joaanne Yew, and her
Jiancé, Benji (Ben Pfeiffer), must seek approval for their marriage from Ah Bee’s
Jather, Chuan (Frankie Lee Sai Peng). Chuan is depicted as a strong adherent to
the customs and traditional beliefs of the Chinese community. Numerous conflicts
of ideas and lifestyles surround the plot as Chuan and Ah Bee clash over various

matters. The situation is_further complicated by the cultural clash between Ah
Bee’s future husband, Benji, who hails from England. This paper focuses on the
content presented in the film The Journey, highlighting the aspect of ‘cultural
conflict’ between two generations with different backgrounds. Through a thematic
analysis approach, the findings of this study reveal the dichotomy between the trwo
generations, which leads to conflicts throughout the narration of the film The
Journey. These conflicts are explained through the concept of conflict, considering
the backdrop of the beliefs held by the Chinese community in Malaysia.

Keywords: The journey, Conflict, Two Generation, Chinese Community in
Malaysia

Pengenalan

Perkembangan industri filem di Malaysia bukan sebagai sebuah
institusi hiburan semata-mata. Industri perfileman tempatan
perlu diperhatikan sebagai sebuah institusi yang banyak
mendatangkan pengajaran atau teladan serta sarat dengan

ideologi. Menurut Nichols (1976);

“The majority of films in all categories are the unconcious
instruments of the ideology... Whether the film is “commercial” or
“ambitious,” “modern” or “traditional”... whether it belongs to the
“old” cinema or “young™ cinema, it s most likely to be re-hash of
the same old ideology.”

Filem juga adalah sumber maklumat dan input nilai serta
ilmu pengetahuan. Berkait dengan input yang dihasilkan,
nilai sesebuah filem biasanya terletak dalam bagaimana ianya
memberikan gambaran baik secara umum ataupun khusus
bagi menghantarkan sesebuah mesej. Tetapi adakah input nilai
serta maklumat ini yang dimahukan para penonton? Apakah
sebenarnya yang menjadi daya tarik penonton untuk menonton
filem?

Jika filem Laila Majnun (1932) yang diterima sebulat suara
sebagai filem pertama Malaysia, industri filem tempatan
sudah pun berusia 81 tahun atau menghampiri satu abad.
Walau bagaimanapun, apa yang lebih penting berbanding usia

sesebuah industri filem itu bertapak di sesebuah negara adalah
kematangan penonton untuk menerima dan memberi apresiasi
terhadap sesebuah karya.

Salah satu filem cereka tempatan yang mengangkat
konflik jurang generasi yang mendapatkan tarikan ataupun
sambutan yang cukup menggalakkan adalah filem 7h#e
Journey, terbitan Astro Shaw pada 2014. Filem ini berjaya
melakarkan satu fenomena baharu apabila menjadi filem
Kantonis tempatan yang mampu meraith kutipan bersih
RM17.17 juta. Angka ini seterusnya, menempatkan 7%e
Journey di tangga teratas dalam Carta Filem Cereka Top 30
Tempatan yang dikeluarkan Perbadanan Filem Nasional
(FINAS). Tujuan penulisan ini adalah untuk menganalisis
secara kritikal permasalahan dan konflik budaya dalam
watak-watak utama yang terdapat dalam filem ini.

Sekitar The_ Journey dan Genrenya

The Journey merupakan sebuah filem dengan genre drama
kekeluargaan yang kaya dengan latar budaya masyarakat Cina
di Malaysia. Chuan (Frankie Lee), secorang bapa yang sangat
konservatif dan dalam setiap tatacara hidup ahli keluarganya.

Apabila anak perempuannya, Ah Bee (Joanne Yew) pulang
setelah sekian lama menetap di England bersama tunangnya,
Benji (Ben Pfeiffer), Chuan enggan memberi restu dan tidak
menyenangi kehadiran Benji. Dengan perbezaan budaya dan
halangan bahasa pertuturan yang semakin meruncing saban
hari, Chuan sedar yang dia perlu melakukan sesuatu. Chuan
dengan berat hati mengizinkan Ah Bee dan Benji berkahwin
dengan satu syarat—majlis perkahwinan perlu mengikut adat
perkahwinan tradisional.

Setelah Ah Bee dan Benji bersetuju dengan syarat itu,
Chuan menggesa Benji untuk membawanya menghantar kad
jemputan perkahwinan kepada rakan-rakan sekolah lamanya di
seluruh negara. Sepanjang perjalanan tersebut, mereka berdua

saling mempelajari nilai-nilai yang membuatkan akhirnya
konflik dan perbezaan mereka terlerai.

Genre drama kekeluargaan bukanlah suatu yang asing
dalam pasaran filem tempatan. Yasmin Ahmad misalnya,
merupakan seorang pembikin filem drama kekeluargaan yang
terkenal dengan ciri-ciri tempatan atau dikenali sebagai Malaysia
Malaysian Film. Filem Sepet (2004), Gubra (2006), Mukhsin (2007),
Muallaf (2008) dan Talentime (2009) merupakan filem-filem
beliau yang cukup sinonim dengan genre drama melibatkan
kemajmukan budaya di Malaysia.

Filem cereka Cina tempatan bukanlah tarikan utama para
penonton filem tempatan. Jika sebelum ini, James Lee, pembikin
filem Cina tempatan banyak menghasilkan filem-filem digital
sepertit Ah Beng Return (2001), Room to Let (2002), The Beautiful
Washing Machine (2004), Before We Fall in Love Again (2006) dan
Things We Did When We Fall In Love (2007). Selain Lee, nama-
nama seperti Tan Chui Mui, Micheal Chuah dan CL. Hor juga
sinonim dengan pembikinan filem cereka Cina tempatan.

Namun terdapat sesuatu yang berbeza dalam ramuan
Ryon Lee semasa menggarap lakon layar The Journey
sehingga berjaya menambat hati segelintir besar masyarakat
penggemar filem tempatan. 7The Journey memaparkan
kepercayaan serta nilai-nilai masyarakat Cina yang disulam
dengan konflik budaya dua generasi yang tersendiri. Kajian ini
bakal mengungkap dikotomi-dikotomi tersebut.

Konsep Budaya dan Kepelbagaian Budaya

The way of lfe of people, including thewr attitudes, values, beliefs,
arts, sciences, modes of perception and habits of thought and
actwity. Cultural features of forms of life are learned but are too
pervasive to be readily noticed from within.— The Dictionary of
Philosophy (1996).

Budaya merupakan garapan nilai-nilai dan kepercayaan yang
diamalkan sekelompok masyarakat yang mendiami sesuatu
tempat. Nilai-nilai ini diturunkan dari secara turun temurun
sehingga mendarah daging dalam kelompok tersebut. Frasa
budaya seperti yang dijelaskan Nik Safiah Abdul Karim (1963)
berasal dari cantuman perkataan Sanskrit dan Melayu, iaitu
budhi dan daya. Perkataan budhi bererti kecergasan fikiran dan
akal. Perkataan daya pula adalah perkataan melayu Polynesia
yang bermaksud kekuatan kuasa, tenaga dan pengaruh.
Dicantumkan budhi dan daya membawa satu pengertian tenaga
fikiran, usaha rohani atau kuasa menggerakkan jiwa.

Budaya, dalam kata lain merupakan pegangan serta
kepercayaan yang melambangkan sesebuah etnik itu sendiri.
Umum mengetahui, Malaysia merupakan sebuah negara yang
mempunyal masyarakat yang majmuk. Komposisi etnik di
Malaysia mengandungi dua etnik yang besar iaitu Bumiputera
dan bukan Bumiputera. Etnik Bumiputera membentuk 65
peratus daripada jumlah keseluruhan penduduk di Malaysia.
Kategori Bumiputera terdiri daripada orang Melayu dan
penduduk asli di Semenanjung Malaysia, Sabah dan Sarawak.
Dua kelompok majoriti dalam kategori bukan Bumiputera
adalah Cina (26 peratus) dan India (7.7 peratus).

Multikulturalisme menurut M. Atho Mudzhar (2005)
pula merupakan istilah yang digunakan untuk menjelaskan
pandangan seseorang tentang ragam kehidupan di dunia,
atau kebestarian kebudayaan yang menekankan penerimaan
terhadap realiti keragaman dan kepelbagaian budaya
(multikultural) yang ada dalam kehidupan masyarakat berkaitan
dengan nilai-nilai, sistem budaya, kelaziman dan pegangan
politik.

The Journey secara jelas menonjolkan masyarakat Cina
Malaysia yang terdiri daripada pelbagai kelompok usia.
Pegangan nilai dan kepercayaan kelompok majoriti bukan-
Bumiputera di Malaysia ini, masih menebal sekalipun teknologi
mendahului zaman.

Kepercayaan Masyarakat Cina Malaysia

Dalam membicarakan perihal pegangan budaya dan
kepercayaan masyarakat Cina di Malaysia khususnya, Teo Kok
Seong (2013) menggagaskan dua kategori utama yang dapat
diperjelaskan. Pertama, kepercayaan dalam agama dan kedua,
kepercayaan dalam aspek adat dan budaya.

Agama Masyarakat Cina Malaysia

Majoriti masyarakat Cina bukan Islam di Malaysia menganut
agama Buddha. Dalam falsafah Buddha, terdapat sedikit
kelonggaran iaitu aspek penjelasan mengenai konsep ketuhanan
dan juga penciptaan. Lantaran itu, orang Cina sangat
sinonim dengan pencantuman tiga agama Cina 1aitu agama
Confucius, Taoisme dan Buddha. Pencantuman ini dikenali
sebagai sinkretisme (hasil daripada gnoticisme di bawah pecahan
pluralisme). Ringkasnya, sinkretisme merupakan penyatuan aliran
yang berbeza-beza. Orang Cina menganggap ketiga-tiga agama
ini saling melengkapkan antara satu sama lain.

Di Malaysia, tidak terdapat satu istilah khusus dalam
kalangan orang Cina untuk agama tradisional mereka. Rata-
rata masyarakat Cina Malaysia menganut agama Buddha dan
Taoisme. Orang Cina di Malaysia merujuk agamanya dalam
bahasa dan dialek mereka sendiri seperti istilah baz shen atau bai fo
dalam bahasa Mandarin. Ba: shen memberi makna “menyembah
dewa.” Pengertian ini bersifat umum dengan menggambarkan
penganut sistem agama ini menyembah mana-mana dewa-
dewi termasuklah dewa-dewi dari agama Buddha. Ba: fo pula
membawa pengertian yang lebih spesifik 1aitu “menyembah
Buddha atau Bodhisattavas.”

Namun, apa yang diamalkan masyarakat Cina Malaysia,
apabila disebut dua istilah kepercayaan ini, ada kemungkinan
apa yang dimaksudkan mereka adalah penyembahan semua
dewa baik dari Buddha mahupun Taoisme. Nagata (1995: 166—
197) menegaskan perihal kebudayaan orang Cina tidak dapat

dipisahkan dengan agama dan kepercayaan mereka. Selain itu
juga, Nagata berpendapat agama masyarakat Cina berbeza-beza
diantara satu tempat dengan tempat lain dan individu dengan
individu lain. Ini disebabkan perbezaan ini dapat dilihat sudut
keperluan dan keadaan setempat.

Penyembahan dewa jelas dipaparkan dalam The Journey
menerusi dua babak ribuan masyarakat Cina membanjiri
kawasan Jeti Clan, Pulau Pinang bagi menyembah “Dewa
Langit” dalam upacara Pai Tian Gong (Worship of Heaven).
Masyarakat Cina Hokkien khususnya akan mempersembahkan
makanan-makanan tradisi untuk “disajikan” kepada “Dewa
Langit” pada hari kelapan kalendar Lunar. Benji yang kabur
tentang upacara tersebut, dilihat hanya membantu mengangkat
khinzir panggang sebagai persembahan.

Satu lagi upacara keagamaan masyarakat Cina yang
dipaparkan dalam lakon layar 7he Journey adalah Perarakan
Chingay Kuil Kuno, Johor Bharu. Perarakan ini adalah sebagai
sembahan lima dewa masyarakat Cina ke arah kemakmuran,
kestabilan ekonomi dan keamanan yang berpanjangan. Acara
tahunan itu memperlihatkan kesatuan lima kelompok utama
masyarakat Cina di Malaysia 1aitu Hainan, Kantonis, Hakka,
Hokkein dan Teochew di dalam kuil yang sama.

Chuan juga dilihat membakar colok pada pagi Tahun
Baru Cina. Selain penyembahan harian, masyarakat Cina juga
percaya mereka perlu meminta restu daripada dewa-dewi dan
nenek moyang pada hari-hari istimewa kalendar Lunar seperti
Tahun Baru Cina.

Adat dan Budaya Masyarakat Cina Malaysia

Masyarakat Cina kaya dengan adat dan kebudayaan yang
berkait rapat dengan kehidupan harian mereka. Budi pekerti
yang tinggi serta saling menghormati sesama makhluk diantara
nilai yang dititkberatkan oleh masyarakat Cina. Kelompok ini
mempunyai pantang larang yang sangat unik. Kebergantungan

kepada nasib menjadikan pengamal kepercayaan turun temurun
mereka sangat mementingkan pantang larang dalam segala
aspek kehidupan. Chuan, ketika keluar dari balai polis setelah
ditahan dalam satu serbuan, meminta Benji membawanya
membersithkan diri dengan daun limau bali.

Setiap kali berlakunya perkara yang tidak baik, kemalangan
atau bencana, masyarakat Cina percaya mereka perlu
membersihkan diri dengan cara mandi dengan daun limau bali.
Amalan ini dianggap mampu membuang sial dan mengelakkan
nasib malang. Seperti masyarakat Melayu, masyarakat Cina
mempunyai peraturan tatahidup yang serba-serbi lengkap dalam
menjalani kehidupan harian. Masyarakat Cina percaya dengan
mengikuti setiap adat dan kepercayaan akan mendatangkan
tuah, rezeki dan kemakmuran yang berpanjangan.

Adab menziarahi majlis pengebumian—sebagai pelawat—
pakaian haruslah tidak berwarna-warni bagi menghormati
keluarga si mati. Warna-warna seperti putih, kelabu dan hitam
digalakkan semasa melakukan penghormatan terakhir. Apabila
memasuki rumah si mati, pelawat hendaklah membawa lilin
putih, “duit kertas” dan lain-lain alat sembahyang untuk
diberikan kepada keluarga si mati.

Dalam The Journey, penonton dapat melihat babak majlis
pengebumian “Ketua Kelas” yang penuh dengan elemen
adat dan kepercayaan masyarakat Cina. Rakan-rakan si mati
memberikan penghormatan terakhir dengan mengucapkan
pujian tentang jasa dan kebaikan si mati. Panji-panji kertas
dengan tulisan memuyji si mati turut kelihatan dalam babak
ini. Chuan berada dalam dilema untuk memasuki mayjlis
pengebumian kerana takut “melanggar pantang” dan
tindakannya itu akan membawa sial kepada majlis perkahwinan
anaknya tidak lama lagi.

Adat dan kebudayaan masyarakat Cina juga adalah sebagai
garis panduan untuk memupuk nilai-nilai murni dan berkasih
sayang. Ini disokong oleh dialog yang diutarakan watak Jiran

Wanita ketika menasihati Bee pada pagi Tahun Baru Cina;

3

‘... orang Cina sangat mementingkan nilai kasih sayang
dan menghormati ibu bapa. Tak kira apa pun, kita

sebagai anak perlu hormati mereka.”

Aspek hubungan manusia dengan manusia atau humanisme
sangat ditekankan dalam kehidupan masyarakat Cina. Chuan
tinggal dalam kelompok masyarakat Cina di Cameron
Highlands yang rata-ratanya adalah peladang. Dalam komuniti
yang kecil ini, dilihat mereka saling bermasyarakat dan tolong
menolong dalam segala hal. Babak tiga orang budak menyangka
Benji ingin memecah masuk rumah Chuan membawa kepada
kesatuan penduduk setempat berkejar untuk “memukul pencuri”
dengan segala macam senjata tumpul. Ini memperlihatkan
betapa akrabnya hubungan mereka yang sedia mempertahankan
jiran tetangga sekiranya berlaku perkara tidak diingini.

“... lagipun perkahwinan adalah perkara yang besar!”

Inilah yang diungkapkan Chuan ketika bertengkar dengan
Bee, Chuan tidak menyenangi keputusan terburu-buru Bee
yang ingin berkahwin dengan lelaki asing. Masyarakat Cina
sangat menitikberatkan hal kepercayaan adat perkahwinan. Dari
aspek pemilihan jodoh, pertunangan, persediaan dan majlis
perkahwinan perlu diteliti dan dilakukan dengan sangat berhati-
hati. Dalam mempertahankan nilai-nilai serta kepercayaan
terhadap adat dan budaya turun temurun ini, terdapat dikotomi-
dikotomi yang mewujudkan konflik yang meregangkan
perjalanan naratif lakon layar 7The Journey.

Konflik Dua Generasi

Kajian mengenai konflik sentiasa mendapat perhatian golongan
sarjana dan penyelidik. Konflik umumnya boleh ditinjau dalam
pelbagai sudut termasuklah politik, sosiologi, psikologi dan
pengurusan organisasi. “Konflik” berasal daripada perkataan
Latin 1aitu conflictus yang merujuk kepada situasi yang terdapat

pithak yang berusaha melancarkan mogok secara kekerasan;
juga keadaan yang membayangkan wujudnya ketidaksetujuan
terhadap sesuatu perkara, perselisihan dan pergeseran antara
dua orang atau lebih. Konflik juga dilihat sebagai interaksi yang
lahir dalam keadaan yang tidak baik, penuh emosi dan tindakan
penentangan yang berakhir dengan kemudaratan.

Cross Names dan Back (dalam Malike Ibrahim, 2008)
menjelaskan konflik berlaku disebabkan wujudnya perbezaan di
kalangan individu. Walaupun penjelasan ini tidak menyeluruh,
sedikit sebanyak Names dan Back memberikan imbasan awal
tentang konflik. Begitu juga Hocker dan Wilmot (1985) yang
menerangkan perihal konflik dengan menggambarkannya
sebagai pertentangan yang wujud antara sekurang-kurangnya
dua pihak yang saling bergantungan dan perlu memerlukan di
antara satu dengan yang lain. Ketidakserasian tercetus kerana
pithak-pihak yang berkonflik tidak mempunyai matlamat yang
serupa dan masing-masing ingin mempertahankan hak mereka.

“... sekarang setiap yang saya lakukan, serba tak kena.
Semuanya salah di mata ayah!”

Dialog yang diutarakan Bee kepada Chuan ini jelas
memperlihatkan pergeseran dan pertentangan di antara
dua generasi iaitu Chuan dengan Bee dan Benji. Chuan
terkejut dengan kepulangan Bee ke tanah air setelah sekian
lama tidak mendengar khabar berita. Lebih mengejutkan,
Bee memaklumkan yang dia sudah bertunang dan ingin
meminta restu Chuan untuk berkahwin. D1 sinilah bermulanya
pertentangan demi pertentangan yang mencetuskan konflik dua
generasi. Mereka, ingin mempertahankan matlamat masing-
masing yang berbeza.

Jelas di sini wujudnya konflik interpersonal yang meruncing
di antara Chuan dengan anak dan menantunya, Benji. Konflik
tidak akan muncul secara tiba-tiba sebarang tanda-tanda awal
dan punca-puncanya. Cuma mungkin pada tahap awal, konflik
masih belum dapat diperhalusi.

Proses-proses Konflik

Robbins (2000) membahagikan proses konflik kepada beberapa
tahap. Tahap-tahap tersebut termasuklah potensi percanggahan
atau ketidaksepadanan, pertimbangan atau keperibadian dan
kesan-kesan konflik.

Potensi Percanggahan atau Ketidaksepadanan

Pada tahap ini, kecenderungan ke arah konflik sudah wujud.
Sekiranya seseorang berjaya mengatasi percanggahan atau
ketidaksepadanan pada tahap ini, hal itu merupakan sesuatu
yang baik kerana individu tersebut berjaya mengawal konflik
daripada berterusan. Dalam hal konflik Chuan dengan Bee dan
Benji, konflik tetap berlaku kerana pada dasarnya sudah wujud
ego pada diri Chuan dan Benji.

Terdapat tiga kategori utama sebagai syarat berlakunya
konflik 1aitu pertama; komunikasi. Menurut Wilf H. Ratzburg
(2003), salah satu punca bagaimana bermulanya konflik adalah
kegagalan komunikasi. Kegagalan komunikasi boleh berpunca
daripada ketidaksefahaman, masalah semantik dan wujudnya
gangguan (bunyi bising dan sebagainya).

“Dia tak mampu, dia hanya tahu bahasanya...”

Chuan mengakui menantunya langsung tidak mengetahui
bertutur dalam bahasa Cina walau sepatah pun ketika
menjawab pertanyaan seorang rakannya. Ratzburg (2003)
mengatakan setiap perkataan yang dituturkan, tidak membawa
maksud serupa kepada semua orang yang mendengarnya.
Chuan dan Benji mengalami masalah berkomunikasi. Benji
tidak tahu berbahasa Cina dan tidak memahami apa yang
dituturkan Chuan. Masalah semantik meruncingkan lagi
konflik sedia ada. Walau bagaimanapun, Benji berusaha untuk
memahami apa yang dituturkan bapa mentuanya. Benji turut
menggunakan perantara dalam beberapa situasi yang kritikal
termasuklah ketika ingin memujuk Chuan masuk ke majlis
pengebumian rakannya, Ketua Kelas.

Satu lagi syarat berlakunya konflik, struktur. Faktor struktur
berkait rapat dengan kedudukan atau kekuasaan. Pertembungan
ini dilihat berpunca daripada rasa ego dan keinginan
mempertahankan pendapat sebagai seorang yang berkuasa dan
mempunyai hak terhadap pendapat mereka.

Percanggahan struktur ketara dalam situasi Chuan dan
Benji. Chuan ingin mempertahankan pegangannya sebagai
seorang bapa dan ketua keluarga. Benji, pulang ke kampung
halaman Bee dan dengan bangga mengakui dirinya adalah
tunang kepada Bee. Rasa tanggungjawab dan budaya ‘melamar’
ala barat membuatkan Benji turut menganggap pendapat dan
keputusannya dalam keluarga adalah sesuatu yang penting.

“Berkahwin dengan kamu dan berkompromi dengan
ayah kamu adalah dua hal yang sangat berbeza, Bee!”

Benji menyatakan pendiriannya yang tidak mahu
berkompromi dengan Chuan sewaktu mula-mula tiba di rumah
Bee. Benji berpendapat perkahwinan mereka tidak perlu
mendapat restu daripada seorang bapa yang terlalu konservatif
dan kolot.

Satu lagi syarat berlakunya konflik adalah pemboleh ubah
peribadi. Aspek-aspek personel boleh menjadi punca konflik.
Hal ini kerana ciri-ciri serta latar belakang seseorang mungkin
tidak disukai orang lain. Dalam 7he Journey, Chuan tidak
menyenangi Benji sewaktu pertama kali Bee memperkenalkan
Benji kepadanya;

“Tak ada lelaki lain dalam dunia ni ke?

Konflik Chuan dan Benji jelas memperlihatkan Chuan
sememangnya membenci “Mat Salleh” yang menjadi pilihan
hati Bee. Chuan membantah sekeras-kerasnya niat Bee untuk
berkahwin dengan Benji.

“Kenapa saya harus bertoleransi dengannya? Dia sedikit
pun tak senyum pada saya!”

Benji juga mempertikaikan personaliti Chuan yang tidak
pernah senyum dan kelihatan dingin dengannya walaupun
berkali-kali Benji cuba beramah mesra dengan bapa mentuanya
itu. Apabila timbul satu situasi seseorang tidak menyukai atau
membenci seseorang, ini menandakan bahawa individu tersebut
berkonflik dengan orang berkenaan. Percanggahan pendapat
dan pertelingkahan lazimnya berlaku.

Tindakan Chuan menempatkan Benji untuk tidur di stor di
bawah rumahnya adalah satu eskpresi kebenciannya terhadap
lelaki Inggeris itu. Di sini penonton dapat lihat bagaimana
Chuan cuba “meletakkan Benji” lebih rendah daripadanya
apabila masuk ke rumahnya. Jelas, wujud konflik tahap
pertama yang memperlihatkan potensi percanggahan dan
ketidaksepadanan dalam hubungan bapa-anak Chuan dengan
Bee dan Benj.

Pertimbangan dan Keperibadian

Pertimbangan dan keperibadian merupakan satu lagi
tahap penting dalam pembentukan konflik. Jika konflik
sudah meruncing, kedua-dua pihak yang berkonflik perlulah
memikirkan inisiatif untuk menjernihkan situasi. Perkara
pertama yang penting dalam fasa ini adalah rasionalisasi serta
memberi pertimbangan untuk memperoleh solusi bersama.
Situasi menang-menang adalah solusi terbaik dan hal in1 akan
memuaskan hati semua pihak.

Seawal titik plot pertama dalam lakon layar The Journey,
penonton sudah dapat lihat adanya ruang-ruang untuk Chuan
dan Benji saling memberi pertimbangan bagi meredakan
konflik. Chuan bersetuju untuk menerima Benji sebagai
menantu dengan syarat jamuan perkahwinan hendaklah
dilangsungkan secara tradisional,

“Saya baru berkompromi untuk berjamuan dan sekarang
dia suruh saya pergi hantar kad jemputan pula?”

Benji yang asalnya enggan menemani Chuan menghantar
kad jemputan perkahwinan kepada rakan-rakannya di seluruh
negara akhirnya mempertimbangkan untuk menemani bapa
mentuanya itu. Dengan syarat, mereka mengembara menaiki
motosikal. Pertimbangan ini yang membawa kepada jalan-jalan
penyelesaian dalam sesebuah konflik. Sepanjang perjalanan
dengan menghantar kad jemputan, Benji mempelajari banyak
perkara di samping merakamkan detik-detik indah serta
panorama yang tidak pernah dia lihat sebelum ini.

Lama kelamaan, Benji mempertimbangkan untuk menjual
motosikal Norton kesayangannya dan diganti dengan Daihatsu
Charade model lama. Ini adalah bagi meringankan beban
Chuan yang kerap sakit belakang setiap kali menaiki motosikal.
Benji bersedia untuk memberi satu per satu pertimbangan
setelah mengenali dan memahami Chuan.

Selain  pertimbangan, faktor emosi juga penting
dalam mempengaruhi persepsi seseorang. Emosi banyak
mempengaruhi tindakan dan keperibadian seseorang yang
membawa kepada konflik. Emosi yang negatif membawa
kepada tindakan yang negatif dan seterusnya memperlihatkan
konflik demi konflik timbul. Chuan gagal mengawal emosinya
pada makan malam Tahun Baru Cina bersama Bee dan Benj.

“Kahwin? Kenapa tak tunggu saja aku mati? Aku
bantah!”

Sebaik saja mengungkap kata-kata ini, Chuan bangun dan
meninggalkan meja makan. Pertengkarannya dengan Bee turut
didengari jiran tetangga yang menggelarkan pertengkaran
tersebut sebagai “mercun malam tahun baru.” Begitu juga Benji
yang gagal mengawal emosinya ketika meluahkan rasa tidak
puas hati terhadap Chuan kepada Bee;

“Saya nak tinggalkan tempat yang konservatif ni. Ayah
kamu berfikiran kolot dan ekstrim!”

Namun emosi memuncak itu diredakan Bee apabila
mengatakan tentang bayi di dalam kandungannya. Emosi yang
positif mampu meredakan konflik. Persekitaran yang positif
serta keperibadian yang positif juga membolehkan sesebuah
konflik itu terlerai dan diselesaikan dengan berhemabh.

Chuan menganggap Bee melanggar pantang apabila tidak
berada di rumah pada Tahun Baru Cina. Bee dilihat turut hadir
pada satu majlis perjumpaan Tahun Baru Cina. Rakan Chuan
meredakan kemarahan Chuan dengan pujukan yang positif;

“Biarlah, dia dah datang. Makan bersama-sama pada
Tahun baru Cina, kan seronok!”

Dengan emosi yang stabil, keperibadian yang baik dan
positif dapat dibentuk ke arah mencari penyelesaian terhadap
konflik demi konflik. Wujud pertimbangan serta toleransi
sepanjang perjalanan Chuan dan Benji mengembara seluruh
tanah air. Ketegangan konflik dilenturkan sehinggalah konflik
terlerai.

Kesan-Kesan Konflik

Pelbagai gelagat serta reaksi terhadap konflik yang
berlaku menimbulkan kesan-kesan tertentu. Konflik boleh
mendatangkan kesan yang baik dan tidak baik. Jika konflik
mendatangkan kesan yang positif, konflik dianggap berfungsi.
Konflik berfungsi akan membawa kepada pelbagai perkara
kebaikan.

Dalam 7#e Journey, penonton dapat lihat konflik berfungsi
tercipta apabila satu per satu permasalahan berjaya diselesaikan
malah matlamat dua generasi yang asalnya berlainan paksi,
terarah kepada satu dimensi baharu yang lebih mendatangkan
manfaat kepada semua pihak. Chuan yang sebelum ini sangat
mementingkan egonya sebagai seorang keluarga, akhirnya
merendah diri dengan meminta pertolongan dan kerjasama
Benji menghasilkan belon udara sebagai melengkapkan hasrat
rakannya yang telah meninggal dunia.

Di sini penonton dapat lihat wujudnya matlamat baharu
setelah konflik demi konflik semakin reda. Chuan, Benji dan
Bee berganding tenaga bersama rakan-rakan lama Chuan di
Sekolah Seng Yok Peng menghasilkan belon udara dengan
menggunakan plastik terpakai. Kesatuan ke arah matlamat
baharu; menerbangkan belon udara dilihat sebagai satu kesan
konflik yang berfungsi. Perbezaan pendapat, ketidaksepadanan
dan salah faham sudah tidak lagi menjadi isu dua generasi ini
kerana mereka berjaya keluar dari sisi negatif pembinaan
konflik.

Kepercayaan juga terbina apabila sesebuah konflik
itu berfungsi. Chuan dalam satu babak mengamanahkan
tanggungjawab menjaga Bee kepada Benji;

“Saya bimbangkan Bee, kamu kena jaga dia dengan baik.
Saya dah tua, suatu masa akan pancit.”

Dapat penonton lihat betapa besarnya perubahan
keperibadian Chuan yang selama ini membenci Benji dan tidak
bersetuju dengan hasrat Bee untuk berkahwin dengan Benji, kini
Chuan sendiri yang mengamanahkan Benji untuk menjaga Bee
setelah ketiadaannya kelak. Babak ini memperlihatkan secara
jelas bagaimana Benji berjaya menambat hati Chuan sepanjang
perjalanan mereka mengembara menghantar kad jemputan
perkahwinan.

“Sekarang saya boleh menggunakan chopstick lebih baik
daripada sudu dan garfu.”

Pengakuan Benji ini memperlihatkan betapa konflik
budaya yang menebal sudah berjaya dileraikan. Benji
yang rimas dan tidak selesa dengan segala macam
kepercayaan agama dan adat resam masyarakat Cina,
semakin terbuka menerimanya. Begitu juga Chuan yang
tidak lagi bersifat terlalu konservatif dan mementingkan
pantang larang adat masyarakat Cina. Chuan menjemput
isteri Ketua Kelas yang baru meninggal dunia walaupun

hal tersebut dikatakan boleh mendatangkan nasib malang.
Ini dibuktikan menerusi perbualan Chuan dengan jiran-jirannya
pada majlis jamuan perkahwinan Bee dan Benj;

“Sekali sekala tak apa, bukan selalu langgar pantang...”

Chuan juga mengambil inisiatif untuk mempelajari Bahasa
Inggeris daripada Benji;

“Bahasa Inggeris, saya baru faham sikit...”

Dialog ini diungkap Chuan semasa mengalu-alukan
kehadiran ibu dan bapa Benji ke majlis jamuan perkahwinan
Bee dan Benji. Jelas di sini, konflik budaya yang menghalang
pelbagai matlamat yang bersifat peribadi dan berlandaskan
emosi berjaya diatasi dengan saling toleransi dan persefahaman.

Kesimpulan

Aspek keberkesanan komunikasi, keterbukaan dan pertimbangan
yang rasional sangat penting dalam proses menghadapi konflik.
Jika salah satu pihak yang berkonflik mempertahankan ego dan
lebih bersikap tertutup, konflik tidak akan berjaya menemui
solusi. Konflik budaya dua generasi yang dipaparkan dalam 77e
Journey berjaya dileraikan dengan baik dan mewujudkan konflik
berfungsi. Ketidaksepadanan fahaman tentang kepercayaan
dan budaya masyarakat Cina dihadapi Benji sebagai seorang
asing dengan rasional. Begitu juga pertimbangan Chuan yang
sebelum ini lebih bersifat konservatif dan tidak menerima
sebarang pembaharuan, kini beliau lebih terbuka dengan
menerima Benji seadanya sebagai menantu.

Paparan visual elemen budaya dan kepercayaan masyarakat
Cina yang diimbangi dialog bersahaja memperhalusi lakon
layar The jfourney merupakan salah satu daya tarikan yang
mempesonakan. Walaupun konflik menjadi rencah utamanya,
penonton tidak dilambakkan dengan adegan pertengkaran
di antara Chuan, Bee dan Benji. Kejayaan 7he Journey dalam

pasaran filem cereka tempatan dilihat menafikan sama sekali
formula kejayaan sesebuah filem yang memuatkan elemen
keganasan, seram dan seks.

Pembikin filem tempatan, tidak kira apa bangsa
sekalipun perlu mengambil 7he Journey sebagai satu penanda
aras penghasilan lakon layar dan sinematografi yang
berkualiti, sederhana tetapi mampu menyampaikan mesej
yang “memanusiakan manusia.” Tiada pelakon popular,
publisiti meluas dan kesan khas yang mendorong penonton
membelanjakan sejumlah wang untuk menonton 7he Journey.
Filem cereka Cina tempatan ini dilihat mempunyai kekuatannya
yang tersendiri; lakon layar serta garapan pengarahan yang
menghasilkan sebuah persembahan yang sarat dengan ciri-ciri
lokal masyarakat Cina Malaysia dengan konflik dua generasi
yang bersifat universal.

